
Shri Subrahmanya Kavacham 3

શ્રીસુબ્રહ્મણ્યકવચમ્ ૩

ૐ શ્રીગણેશાય નમઃ ।
નારદ ઉવાચ-
દેવેશ શ્રોતુમિચ્છામિ બ્રહ્મન્ વાગીશ તત્ત્વતઃ ।
સુબ્રહ્મણ્યસ્ય કવચં કૃપયા વક્તુમર્હસિ ॥ ૧॥
બ્રહ્મોવચ
મહર્ષે શ‍ૃણુ મદ્વાક્યં બહુના કિં  તવાનઘ ।
મન્ત્રાશ્ચ કોટિશઃ સન્તિ શમ્ભુવિષ્ણ્વાદિદેવતાઃ ॥ ૨॥
સહસ્રનામ્નાં કોટ્યશ્ચ હ્યઙ્ગન્યાસાશ્ચ  કોટિશઃ ।
ઉપમન્ત્રાસ્ત્વનેકે ચ કોટિશઃ સન્તિ નારદ ॥ ૩॥
માલામન્ત્રાઃ કોટિશશ્ચ હ્યશ્વમેધફલપ્રદાઃ ।
કુમારકવચં દિવ્યં ભુક્તિમુક્તિફલપ્રદમ્ ॥ ૪॥
સર્વસમ્પત્કરં શ્રીમદ્વજ્રસારસમન્વિતમ્ ।
સર્વાત્મકે શમ્ભુપુત્રે મતિરસ્ત્યત્ર કિં  તવ ॥ ૫॥
ધન્યોઽસિ કૃતકૃત્યોઽસિ ભક્તોઽસિ ત્વં મહામતે ।
યસ્યેદં શરજં જન્મ યદિ વા સ્કન્દ એવ ચ ॥ ૬॥
તેનૈવ લભ્યતે ચૈતત્કવચં શઙ્કરોદિતમ્ ।
ઋષિશ્છન્દો દેવતાશ્ચ કાર્યાઃ પૂર્વવદેવ ચ ॥ ૭॥
ધ્યાનં તુ તે પ્રવક્ષ્યામિ યેન સ્વામિમયો ભવેત્ ।
ઓઙ્કાંરરૂપિણં દેવં સર્વદેવાત્મકં પ્રભુમ્ ॥ ૮॥
દેવસેનાપતિં  શાન્તં બ્રહ્મવિષ્ણુશિવાત્મકમ્ ।
ભક્તપ્રિયં ભક્તિગમ્યં ભક્તાનામાર્તિભઞ્જનમ્   ॥ ૯॥
ભવાનીપ્રિયપુત્રં ચ મહાભયનિવારકમ્ ।

શઙ્કરં સર્વલોકાનાં શઙ્કરાત્માનમવ્યયમ્ ॥ ૧૦॥
સર્વસમ્પત્પ્રદં વીરં સર્વલોકૈકપૂજિતમ્ ।
એવં ધ્યાત્વા મહાસેનં કવચં વજ્રપઞ્જરમ્ ॥ ૧૧॥
પઠેન્નિત્યં પ્રયત્નેન ત્રિકાલં શુદ્ધિસંયુતઃ ।
સત્યજ્ઞાનપ્રદં દિવ્યં સર્વમઙ્ગલદાયકમ્  ॥ ૧૨॥
અસ્ય શ્રીસુબ્રહ્મણ્યકવચસ્તોત્રમહામન્ત્રસ્ય પરબ્રહ્મ ઋષિઃ ।
દેવી ગાયત્રી છન્દઃ । પ્રસન્નજ્ઞાનસુબ્રહ્મણ્યો દેવતા । ૐ બીજં ,
શ્રીં શક્તિઃ, સૌં કીલકમ્ । પ્રસન્નજ્ઞાનસુબ્રહ્મણ્ય પ્રસાદસિદ્ધ્યર્થે
જપે વિનિયોગઃ ।
કરન્યાસઃ-શ્રીસુબ્રહ્મણ્યાય અઙ્ગુષ્ઠાભ્યાં  નમઃ ।
શક્તિધરાય તર્જનીભ્યાં નમઃ । ષણ્મુખાય મધ્યમાભ્યાં નમઃ ।
ષટ્ત્રિંશત્કોણસંસ્થિતાય   અનામિકાભ્યાં નમઃ । સર્વતોમુખાય
કનિષ્ઠિકાભ્યાં નમઃ । તારકાન્તકાય કરતલકરપૃષ્ઠાભ્યાં નમઃ ।
એવં હૃદયાદિન્યાસઃ । ભૂર્ભુવસ્સુવરોમ્ (ઇતિ દિગ્બન્ધઃ) ।
ધ્યાનમ્ -
ષડ્વક્ત્રં શિખિવાહનં ત્રિયનં ચિત્રામ્બરાલઙ્કૃતં
શક્તિં  વજ્રમયીં  ત્રિશૂલમભયં ખેટં ધનુશ્ચક્રકમ્ ।
પાશં કુક્કુટમઙ્કુશં ચ વરદં દોર્ભિર્દધાનં   સદા
ધ્યાયામીપ્સિતસિદ્ધયે શિવસુતં સ્કન્દં સુરારાધિતમ્ ॥
દ્વિષડ્ભુજં ષણ્મુખમમ્બિકાસુતં
કુમારમાદિત્યસમાનતેજસમ્ ।
વન્દે મયૂરાસનમગ્નિસમ્ભવં
સેનાન્યમદ્યાહમભીષ્ટસિદ્ધયે ॥
ગાઙ્ગેયં  વહ્નિગર્ભં શરવણજનિતં જ્ઞાનશક્તિં  કુમારં
બ્રહ્મેશાનામરેડ્યં ગુહમચલસુતં રુદ્રતેજઃ સ્વરૂપમ્ ।
સોનાન્યં તારકઘ્નં સકલભયહરં કાર્તિકેયં   ષડાસ્યં
સુબ્રહ્મણ્યં મયૂરધ્વજરથસહિતં દેવદેવં નમામિ ॥
કનકકુણ્ડલમણ્ડિતષણ્મુખં વનજરાજિવિરાજિતલોચનમ્ ।
નિશિતશસ્ત્રશરાસનધારિણં શરવણોદ્ભવમીશસુતં ભજે ॥
(લમિત્યાદિ પઞ્ચપૂજા ।)

અથ કવચમ્ ।
સુબ્રહ્મણ્યઃ શિરઃ પાતુ શિખાં પાતુ શિવાત્મજઃ ।
શિવઃ પાતુ લલાટં મે ભ્રૂમધ્યં ક્રૌઞ્ચદારણઃ ॥ ૧૩॥
ભુવૌ પાતુ કુમારો મે નેત્રે પાતુ ત્રિનેત્રકઃ ।
પાયાદ્ગૌરીસુતઃ શ્રોત્રે ગણ્ડયુગ્મં હરાત્મજઃ ॥ ૧૪॥
દક્ષનાસાપુટદ્વારં પ્રાણરૂપી મહેશ્વરઃ ।
સર્વદેવાત્મકઃ પાતુ જિહ્વાં સારસ્વતપ્રદઃ ॥ ૧૫॥
દન્તાન્ રક્ષતુ દેવેશઃ તાલુયુગ્મં શિવાત્મજઃ ।
દેવસેનાપતિઃ પાતુ ચુબુકં ચાદ્રિજાસુતઃ ॥ ૧૬॥
પાર્વતીનન્દનઃ પાતુ દ્વાવોષ્ઠૌ મમ સર્વદા ।
ષણ્મુખો મે મુખં પાતુ સર્વદેવશિખામણિઃ ॥ ૧૭॥
સિંહગર્વાપહન્તા   મે ગ્રીવાં પાતુ સનાતનઃ ।
તારકાસુરસંહન્તા કણ્ઠં દુષ્ટાન્તકોઽવતુ ॥ ૧૮॥
સુભુજો મે ભુજૌ પાતુ સ્કન્ધમગ્નિસુતો મમ ।
સન્ધિયુગ્મં ગુહઃ પાતુ કરૌ મે પાતુ પાવનઃ ॥ ૧૯॥
કરાઙ્ગુલીઃ  શ્રીકરોઽવ્યાત્ સુરરક્ષણદીક્ષિતઃ ।
વક્ષઃ સ્થલં મહાસેનઃ તારકાસુરસૂદનઃ ॥ ૨૦॥
કુક્ષિં  પાતુ સદા દેવઃ સુબ્રહ્મણ્યઃ સુરેશ્વરઃ ।
ઉદરં પાતુ રક્ષોહા નાભિં  મે વિશ્વપાલકઃ ॥ ૨૧॥
લોકેશઃ પાતુ પૃષ્ઠં મે કટિં  પાતુ ધરાધરઃ ।
ગુહ્યં જિતેન્દ્રિયઃ પાતુ શિશ્નં પાતુ પ્રજાપતિઃ ॥ ૨૨॥
અણ્ડદ્વયં મહાદેવ ઊરુયુગ્મં સદા મમ ।
સર્વભૂતેશ્વરઃ પાતુ જાનુયુગ્મમઘાપહઃ ॥ ૨૩॥
જઙ્ઘે  મે વિશ્વભુક્પાતુ ગુલ્ફૌ પાતુ સનાતનઃ ।
વલ્લીશ્વરઃ પાતુ મમ મણિબન્ધૌ મહાબલઃ ॥ ૨૪॥
પાતુ વલ્લીપતિઃ પાદૌ પાદપૃષ્ઠં મહાપ્રભુઃ ।
પાદાઙ્ગુલીઃ  શ્રીકરો મે ઇન્દ્રિયાણિ સુરેશ્વરઃ ॥ ૨૫॥

ત્વચં મહીપતિઃ પાતુ રોમકૂપાંસ્તુ શાઙ્કરિઃ ।
ષાણ્માતુરઃ સદા પાતુ સર્વદા ચ હરપ્રિયઃ ॥ ૨૬॥
કાર્તિકેયસ્તુ   શુક્લં મે રક્તં શરવણોદ્ભવઃ ।
વાચં વાગીશ્વરઃ પાતુ નાદં મેઽવ્યાત્કુમારકઃ ॥ ૨૭॥
પૂર્વસ્યાં દિશિ સેનાનીર્માં પાતુ જગદીશ્વરઃ ।
આગ્નેય્યામગ્નિદેવશ્ચ ક્રતુરૂપી પરાત્પરઃ ॥ ૨૮॥
દક્ષિણસ્યામુગ્રરૂપઃ સર્વપાપવિનાશનઃ ।
ખડ્ગધારી ચ નૈરૃત્યાં સર્વરક્ષોનિયામકઃ ॥ ૨૯॥
પશ્ચિમાસ્યાં દિશિ સદા જલાધારો જિતેન્દ્રિયઃ ।
વાયવ્યાં પ્રાણરૂપોઽવ્યાન્મહાસેનો મહાબલઃ ॥ ૩૦॥
ઉત્તરસ્યાં દિશિ સદા નિધિકર્તા સ પાતુ મામ્ ।
શમ્ભુપુત્રઃ સદા પાતુ દિશ્યૈશાન્યાં મહાદ્યુતિઃ ॥ ૩૧॥
ઊર્ધ્વં બ્રહ્મપતિઃ પાતુ ચતુર્મુખનિષેવિતઃ ।
અધસ્તાત્પાતુ વિશ્વાત્મા સદા બ્રહ્માણ્ડભૃત્પરઃ ॥ ૩૨॥
મધ્યં પાતુ મહાસેનઃ શૂરસંહારકૃત્સદા  ।
અહઙ્કારં મનો બુદ્ધિં  સ્કન્દઃ પાતુ સદા મમ ॥ ૩૩॥
ગઙ્ગાતીરનિવાસી  મામાદિયામે સદાઽવતુ ।
મધ્યયામે સુરશ્રેષ્ઠસ્તૃતીયે પાતુ શામ્ભવઃ ॥ ૩૪॥
દિનાન્તે લોકનાથો માં પુર્વરાત્ર્યાં પુરારિજઃ ।
અર્ધરાત્રે મહાયોગી નિશાન્તે કાલરૂપધૃત્ ॥ ૩૫॥
મૃત્યુઞ્જયઃ સર્વકાલમન્તસ્તુ શિખિવાહનઃ ।
બહિઃ સ્થિતં શક્તિધરઃ પાતુ માં યોગિપૂજિતઃ ॥ ૩૬॥
સર્વત્ર માં સદા પાતુ યોગવિદ્યો નિરઞ્જનઃ ।
પાતુ માં પઞ્ચભૂતેભ્યઃ પઞ્ચભૂતાત્મકસ્તદા ॥ ૩૭॥
તિષ્ઠન્તમગ્નિભૂઃ પાતુ ગચ્છન્તં શૂરસૂદનઃ ।
વિશાખોઽવ્યાચ્છયાનં માં નિષણ્ણં તુ સુરેશ્વરઃ ॥ ૩૮॥
માર્ગે મે નીલકણ્ઠશ્ચ શૈલદુર્ગેષુ નાયકઃ ।
અરણ્યદેશે દુર્ગે ચાભયં દદ્યાદ્ભયાપહઃ ॥ ૩૯॥

ભાર્યાં પુત્રપ્રદઃ પાતુ પુત્રાન્ રક્ષેત્ હરાત્મજઃ ।
પશૂન્ રક્ષેન્મહાતેજા ધનં ધનપતિર્મમ ॥ ૪૦॥
રાજરાજાર્ચિતઃ   પાતુ હ્રસ્વદેહં  મહાબલઃ ।
જીવનં પાતુ સર્વેશો મહામણિવિભૂષણઃ ॥ ૪૧॥
સૂર્યોદયે તુ માં સર્વો હ્યશ્વિન્યાદ્યાશ્ચ તારકાઃ ।
મેષાદ્યા રાશયશ્ચૈવ પ્રભવાદ્યાશ્ચ વત્સરાઃ ॥ ૪૨॥
અયને દ્વે ષડૃતવો માસાશ્ચૈત્રમુખાસ્તથા ।
શુક્લકૃષ્ણૌ તથા પક્ષૌ તિથયઃ પ્રતિપન્મુખાઃ ॥ ૪૩॥
અહોરાત્રે ચ યામાદિ મુહૂર્તા ઘટિકાસ્તથા ।
કલાઃ કાષ્ઠાદયશ્ચૈવ યે ચાન્યે કાલભેદકાઃ ॥ ૪૪॥
તે સર્વે ગુણસમ્પન્નાઃ સન્તુ સૌમ્યાસ્તદાજ્ઞયા ।
યે પક્ષિણો મહાક્રૂરાઃ ઉરગાઃ ક્રૂરદૃષ્ટયઃ ॥ ૪૫॥
ઉલૂકાઃ કાકસઙ્ઘાશ્ચ  શ્યેનાઃ કઙ્કાદિસંજ્ઞકાઃ ।
શુકાશ્ચ સારિકાશ્ચૈવ ગૃધ્રાઃ કઙ્કા ભયાનકાઃ ॥ ૪૬॥
તે સર્વે સ્કન્દદેવસ્ય ખડ્ગજાલેન ખણ્ડિતાઃ ।
શતશો વિલયં યાન્તુ ભિન્નપક્ષા ભયાતુરાઃ ॥ ૪૭॥
યે દ્રવ્યહારિણશ્ચૈવ યે ચ હિંસાપરા   દ્વિષઃ ।
યે પ્રત્યૂહકરા મર્ત્યા દુષ્ટમર્ત્યા દુરાશયાઃ ॥ ૪૮॥
દુષ્ટા ભૂપાલસન્દોહાઃ યે ભૂભારકરાઃ સદા ।
કાયવિઘ્નકરા યે ચ યે ખલા દુષ્ટબુદ્ધયઃ ॥ ૪૯॥
યે ચ માયાવિનઃ ક્રૂરાઃ સર્વદ્રવ્યાપહારિણઃ ।
યે ચાપિ દુષ્ટકર્માણો મ્લેચ્છાશ્ચ યવનાદયઃ ॥ ૫૦॥
નિત્યં ક્ષુદ્રકરા યે ચ હ્યસ્મદ્બાધાકરાઃ પરે ।
દાનવા યે મહાદૈત્યાઃ પિશાચા યે મહાબલાઃ ॥ ૫૧॥
શાકિનીડાકિનીભેદાઃ વેતાલા બ્રહ્મરાક્ષસાઃ ।
કૂષ્માણ્ડભૈરવાદ્યા યે કામિની મોહિની તથા ॥ ૫૨॥
અપસ્મારગ્રહા યે ચ રક્તમાંસભુજો હિ યે ।

ગન્ધર્વાપ્સરસઃ સિદ્ધા યે ચ દેવસ્ય યોનયઃ ॥ ૫૩॥
યે ચ પ્રેતાઃ ક્ષેત્રપાલાઃ યે વિનાયકસંજ્ઞકાઃ ।
મહામેષા મહાવ્યાઘ્રા મહાતુરગસંજ્ઞકાઃ ॥ ૫૪॥
મહાગોવૃષસિંહાદ્યાઃ   સૈન્ધવા યે મહાગજાઃ ।
વાનરાઃ શુનકા યે ચ વરાહા વનચારિણઃ ॥ ૫૫॥
વૃકોષ્ટ્રખરમાર્જારાઃ યે ચાતિક્ષુદ્રજન્તવઃ ।
અગાધભૂતા ભૂતાઙ્ગગ્રહગ્રાહ્યપ્રદાયકાઃ  ॥ ૫૬॥
જ્વાલામાલાશ્ચ તડિતો દુરાત્માનોઽતિદુઃખદાઃ ।
નાનારોગકરા યે ચ ક્ષુદ્રવિદ્યા મહાબલાઃ ॥ ૫૭॥
મન્ત્રયન્ત્રસમુદ્ભૂતાઃ તન્ત્રકલ્પિતવિગ્રહાઃ ।
યે સ્ફોટકા મહારોગાઃ વાતિકાઃ પૈત્તિકાશ્ચ યે ॥ ૫૮॥
સન્નિપાતશ્લેષ્મકાશ્ચ મહાદુઃખકરાસ્તથા ।
માહેશ્વરા વૈષ્ણવાશ્ચ વૈરિઞ્ચાશ્ચ મહાજ્વરાઃ ॥ ૫૯॥
ચાતુર્થિકાઃ   પાક્ષિકાશ્ચ માસષાણ્માસિકાશ્ચ યે ।
સાંવત્સરા દુર્નિવાર્યા   જ્વરાઃ પરમદારુણાઃ ॥ ૬૦॥
સૃષ્ટકા યે મહોત્પાતા યે જાગ્રત્સ્વપ્નદૂષકાઃ ।
યે ગ્રહાઃ ક્રૂરકર્તારો યે વા બાલગ્રહાદયઃ ॥ ૬૧॥
મહાશિનો માંસભુજો મનોબુદ્ધીન્દ્રિયાપહાઃ ।
સ્ફોટકાશ્ચ મહાઘોરાઃ ચર્મમાંસાદિસમ્ભવાઃ ॥ ૬૨॥
દિવાચોરા રાત્રિચોરા યે સન્ધ્યાસુ ચ દારુણાઃ ।
જલજાઃ સ્થલજાશ્ચૈવ સ્થાવરા જઙ્ગમાશ્ચ  યે ॥ ૬૩॥
વિષપ્રદાઃ કૃત્રિમાશ્ચ  મન્ત્રતન્ત્રક્રિયાકરાઃ ।
મારણોચ્ચાટનોન્મૂલદ્વેષમોહનકારિણઃ ॥ ૬૪॥
ગરુડાદ્યાઃ પક્ષિજાતા ઉદ્ભિદશ્ચાણ્ડજાશ્ચ યે ।
કૂટયુદ્ધકરા યે ચ સ્વામિદ્રોહકરાશ્ચ યે ॥ ૬૫॥
ક્ષેત્રગ્રામહરા યે ચ બન્ધનોપદ્રવપ્રદાઃ ।
મન્ત્રા યે વિવિધાકારાઃ યે ચ પીડાકરાસ્તથા ॥ ૬૬॥

યો ચોક્તા યે હ્યનુક્તાશ્ચ ભૂપાતાલાન્તરિક્ષગાઃ ।
તે સર્વે શિવપુત્રસ્ય કવચોત્તારણાદિહ ॥ ૬૭॥
સહસ્રધા લયં યાન્તુ દૂરાદેવ તિરોહિતાઃ ।
ફલશ્રુતિઃ ।
ઇત્યેતત્કવચં દિવ્યં ષણ્મુખસ્ય મહાત્મનઃ ॥ ૬૮॥
સર્વસમ્પત્પ્રદં નૃણાં સર્વકાયાર્થસાધનમ્ ।
સર્વવશ્યકરં પુણ્યં પુત્રપૌત્રપ્રદાયકમ્ ॥ ૬૯॥
રહસ્યાતિરહસ્યં ચ ગુહ્યાદ્ગુહ્યતરં મહત્ ।
સર્વેદેવપ્રિયકરં સર્વાનન્દપ્રદાયકમ્ ॥ ૭૦॥
અષ્ટૈશ્વર્યપ્રદં નિત્યં સર્વરોગનિવારણમ્ ।
અનેન સદૃશં વર્મ નાસ્તિ બ્રહ્માણ્ડગોલકે ॥ ૭૧॥
સત્યં સત્યં પુનઃ સત્યં શ‍ૃણુ પુત્ર મહામુને ।
એકવારં જપન્નિત્યં મુનિતુલ્યો ભવિષ્યતિ ॥ ૭૨॥
ત્રિવારં યઃ પઠેન્નિત્યં ગુરુધ્યાનપરાયણઃ ।
સ એવ ષણ્મુખઃ સત્યં સર્વદેવાત્મકો ભવેત્ ॥ ૭૩॥
પઠતાં યો ભેદકૃત્સ્યાત્  પાપકૃત્સ ભવેદ્ધ્રુવમ્ ।
કોટિસઙ્ખ્યાનિ વર્માણિ નાનેન સદૃશાનિ હિ ॥ ૭૪॥
કલ્પવૃક્ષસમં ચેદં ચિન્તામણિસમં મુને ।
સકૃત્પઠનમાત્રેણ મહાપાપૈઃ પ્રમુચ્યતે ॥ ૭૫॥
સપ્તવારં પઠેદ્યસ્તુ રાત્રૌ પશ્ચિમદિઙ્મુખઃ ।
મણ્ડલાન્નિગડગ્રસ્તો મુચ્યતે ન વિચારણા ॥ ૭૬॥
વિદ્વેષી ચ ભવેદ્વશ્યઃ પઠનાદસ્ય વૈ મુને ।
કૃત્રિમાણિ  ચ સર્વાણિ નશ્યન્તિ પઠનાદ્ધ્રુવમ્ ॥ ૭૭॥
યં યં ચ યાચતે કામં તં તમાપ્નોતિ પૂરુષઃ ।
નિત્યં ત્રિવારં પઠનાત્ખણ્ડયેચ્છત્રુમણ્ડલમ્ ॥ ૭૮॥
દશવારં જપન્નિત્યં ત્રિકાલજ્ઞો ભવેન્નરઃ ।
ઇન્દ્રસ્યેન્દ્રત્વમેતેન બ્રહ્મણો બ્રહ્મતાઽભવત્ ॥ ૭૯॥

ચક્રવર્તિત્વમેતેન   સર્વેષાં ચૈવ ભૂભૃતામ્ ।
વજ્રસારતમં ચૈતત્કવચં શિવભાષિતમ્ ॥ ૮૦॥
પઠતાં શ‍ૃણ્વતાં ચૈવ સર્વપાપહરં પરમ્ ।
ગુરુપૂજાપરો નિત્યં કવચં યઃ પઠેદિદમ્ ॥ ૮૧॥
માતુઃ સ્તન્યં પુનઃ સોઽપિ ન પિબેન્મુનિસત્તમ ।
કુમારકવચં ચેદં યઃ પઠેત્સ્વામિસન્નિધૌ ॥ ૮૨॥
સકૃત્પઠનમાત્રેણ સ્કન્દસાયુજ્યમાપ્નુયાત્ ।
સેનાનીરગ્નિભૂઃ સ્કન્દસ્તારકારિર્ગુણપ્રિયઃ ॥ ૮૩॥
ષાણ્માતુરો બાહુલેયઃ કૃત્તિકાપ્રિયપુત્રકઃ  ।
મયૂરવાહનઃ શ્રીમાન્ કુમારઃ ક્રૌઞ્ચદારણઃ ॥ ૮૪॥
વિશાખઃ પાર્વતીપુત્રઃ સુબ્રહ્મણ્યો ગુહસ્તથા ।
ષોડશૈતાનિ નામાનિ શ‍ૃણુયાત્ શ્રાવયેત્સદા ॥ ૮૫॥
તસ્ય ભક્તિશ્ચ મુક્તિશ્ચ કરસ્થૈવ ન સંશયઃ ।
ગોમૂત્રેણ તુ પક્ત્વાન્નં ભુક્ત્વા ષણ્માસતો મુને ॥ ૮૬॥
સહસ્રં મૂલમન્ત્રં ચ જપ્ત્વા નિયમતન્ત્રિતઃ ।
સપ્તવિંશતિવારં   તુ નિત્યં યઃ પ્રપઠેદિદમ્ ॥ ૮૭॥
વાયુવેગમનોવેગૌ લભતે નાત્ર સંશયઃ ।
ય એવં વર્ષપર્યન્તં પૂજયેદ્ભક્તિસંયુતઃ ॥ ૮૮॥
બ્રહ્મલોકં ચ વૈકુણ્ઠં કૈલાસં સમવાપ્સ્યતિ ।
તસ્માદનેન સદૃશં કવચં ભુવિ દુર્લભમ્ ॥ ૮૯॥
યસ્ય કસ્ય ન વક્તવ્યં સર્વથા મુનિસત્તમ ।
પઠન્નિત્યં ચ પૂતાત્મા સર્વસિદ્ધિમવાપ્સ્યતિ ।
સુબ્રહ્મણ્યસ્ય સાયુજ્યં સત્યં ચ લભતે ધ્રુવમ્ ॥ ૯૦॥
ઇતિ શ્રીસ્કન્દપુરાણાનતઃ શ્રીસુબ્રહ્મણ્યકવચં સમ્પૂર્ણમ્ ।

